
 Монгол Улсын Их Хурлын 2021 оны хаврын ээлжит чуулганы 
Байгаль орчин, хүнс, хөдөө аж ахуйн байнгын хорооны 
6 дугаар сарын 16-ны өдөр /Лхагва гараг/-ийн 
хуралдааны товч тэмдэглэл
 

Байгаль орчин, хүнс, хөдөө аж ахуйн байнгын хорооны дарга Х.Болорчулуун ирц, хэлэлцэх асуудлын дарааллыг танилцуулж, хуралдааныг даргалав.
 

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Байгаль орчин, хүнс, хөдөө аж ахуйн байнгын хорооны дарга Х.Болорчулуун, Улсын Их Хурлын гишүүн Ж.Батжаргал, Б.Бейсен, Н.Наранбаатар, Г.Тэмүүлэн, Т.Энхтүвшин нар “Их засаг” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
 

Хуралдаанд ирвэл зохих 19 гишүүнээс 10 гишүүн цахим хуралдааны программын ирцэд бүртгүүлж, 52.6 хувийн ирцтэйгээр хуралдаан 16 цаг 20 минутад Төрийн ордны “Их засаг” танхимд эхлэв. 
 

Чөлөөтэй: Т.Аубакир, Ж.Бат-Эрдэнэ, Н.Ганибал, Г.Дамдинням, Г.Мөнхцэцэг, Ц.Туваан.
 
Нэг.Малчдаас ирүүлсэн өргөдөл, хүсэлттэй холбогдуулан Хүнс, хөдөө аж ахуй, хөнгөн үйлдвэрийн сайдын мэдээллийг сонсох
 
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд З.Мэндсайхан, Хүнс, хөдөө аж ахуй, хөнгөн үйлдвэрийн яамны Хүнсний үйлдвэрийн бодлогын хэрэгжилтийг зохицуулах газрын дарга Л.Чой-Иш нар “Их засаг” танхимаас оролцов. 
 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, мөн хэлтсийн референт Г.Алтанцэцэг, Хяналт шалгалт, үнэлгээний газрын Хяналт шалгалтын хэлтсийн зөвлөх С.Эрдэнэчимэг, референт Ц.Рэнцэнтогтох нар байлцав.
 
Малчдаас ирүүлсэн өргөдөл, хүсэлттэй холбогдуулан Хүнс, хөдөө аж ахуй, хөнгөн үйлдвэрийн сайдын мэдээллийг Хүнс, хөдөө аж ахуй, хөнгөн үйлдвэрийн сайд З.Мэндсайхан танилцуулав.
 
Мэдээлэлтэй холбогдуулан Улсын Их Хурлын гишүүн Б.Бат-Эрдэнийн цахимаар тавьсан асуултад Байгаль орчин, хүнс, хөдөө аж ахуйн байнгын хорооны дарга Х.Болорчулуун хариулж, тайлбар хийв. 
 
Улсын Их Хурлын гишүүн Г.Тэмүүлэн “Их засаг” танхимаас, Улсын Их Хурлын гишүүн Б.Бат-Эрдэнэ цахимаар үг хэлэв. 
 
Байгаль орчин, хүнс, хөдөө аж ахуйн байнгын хорооны дарга Х.Болорчулуун Хүнс, хөдөө аж ахуй, хөнгөн үйлдвэрийн яаманд Байгаль орчин, хүнс, хөдөө аж ахуйн байнгын хорооноос “Чиглэл өгөх тухай” тогтоолын төслийг уншиж танилцуулав.
 
Х.Болорчулуун: Байгаль орчин, хүнс, хөдөө аж ахуйн байнгын хорооны “Чиглэл өгөх тухай” тогтоолын төслийг батлахыг дэмжье гэсэн санал хураалт явуулъя. 
 
Зөвшөөрсөн: 
  7
Татгалзсан:

  3
Бүгд:


10
70.0 хувийн саналаар Байнгын хорооны тогтоол батлагдлаа.
 
Уг асуудлыг 16 цаг 45 минутад хэлэлцэж дуусав.
 
Хоёр.Байгаль орчин, хүнс, хөдөө аж ахуйн байнгын хорооны “Мах бэлтгэл, махны үйлдвэр болон махны экспортын үйл ажиллагааны тухай” 2020 оны 10 дугаар тогтоолын биелэлтийн талаарх Хүнс, хөдөө аж ахуй, хөнгөн үйлдвэрийн сайдын мэдээлэл сонсох
 
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд З.Мэндсайхан, Хүнс, хөдөө аж ахуй, хөнгөн үйлдвэрийн яамны Хүнсний үйлдвэрийн бодлогын хэрэгжилтийг зохицуулах газрын дарга Л.Чой-Иш нар “Их засаг” танхимаас оролцов. 
 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хороо хариуцсан ахлах зөвлөх Н.Наранцогт, референт С.Дунжидмаа, мөн хэлтсийн референт Г.Алтанцэцэг, Хяналт шалгалт, үнэлгээний газрын Хяналт шалгалтын хэлтсийн зөвлөх С.Эрдэнэчимэг, референт Ц.Рэнцэнтогтох нар байлцав.
Байгаль орчин, хүнс, хөдөө аж ахуйн байнгын хорооны “Мах бэлтгэл, махны үйлдвэр болон махны экспортын үйл ажиллагааны тухай” 2020 оны 10 дугаар тогтоолын биелэлтийн талаарх Хүнс, хөдөө аж ахуй, хөнгөн үйлдвэрийн сайдын мэдээллийг Хүнс, хөдөө аж ахуй, хөнгөн үйлдвэрийн сайд З.Мэндсайхан танилцуулав.
 
Мэдээлэлтэй холбогдуулан Улсын Их Хурлын гишүүн Б.Бейсен, Д.Ганболд, Г.Тэмүүлэн, Х.Болорчулуун нарын тавьсан асуултад Хүнс, хөдөө аж ахуй, хөнгөн үйлдвэрийн сайд З.Мэндсайхан хариулж, тайлбар хийв. 
 
Улсын Их Хурлын гишүүн Ж.Батжаргал, Б.Бейсен, Х.Болорчулуун нар үг хэлэв.
 
Улсын Их Хурлын гишүүд Хүнс, хөдөө аж ахуй, хөнгөн үйлдвэрийн сайдын мэдээллийг сонслоо.
 

Хуралдаан 58 минут үргэлжилж, 19 гишүүнээс 13 гишүүн хүрэлцэн  ирж, 68.4 хувийн ирцтэйгээр 17 цаг 18 минутад өндөрлөв. 
 
 

  
Тэмдэглэлтэй танилцсан: 

БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН 

ХОРООНЫ ДАРГА




Х.БОЛОРЧУЛУУН
 

Тэмдэглэл хөтөлсөн:
ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ 

МОНГОЛ УЛСЫН ИХ ХУРЛЫН
2020 ОНЫ ХАВРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ
6 ДУГААР САРЫН 16-НЫ ӨДӨР /ЛХАГВА ГАРАГ/-ИЙН
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Х.Болорчулуун: Байнгын хорооны эрхэм гишүүдийнхээ энэ өдрийн амгаланг айлтгая. 
 
КОВИД-19 цар тахлын онцгой нөхцөл байдалтай холбогдуулан Монгол Улсын Их Хурлын чуулганы хуралдааны дэгийн тухай хуульд заасан онцгой нөхцөлд хэрэглэх цахим хуралдааны дэгийн дагуу Улсын Их Хурлын гишүүд Байгаль орчин, хүнс, хөдөө аж ахуйн байнгын хорооны хуралдаанд манай парламент болон цахим хурлын программыг ашиглан цахимаар оролцож байна. 
 
Гишүүд цахим хуралдааны программ нэвтрэхдээ өөрийн овгийн эхний үсэг болон нэрээ кириллээр бичиж дүрсээ өгснөөр тухайн гишүүнийг хуралдаан эхлэхэд ирцэд бүртгүүлсэнд тооцно. 
 
Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2021 оны 6 дугаар сарын 16-ны өдрийн хуралдаан нээснийг мэдэгдье. 
 
Өнөөдрийн Байгаль орчин, хүнс, хөдөө аж ахуйн байнгын хорооны хуралдаанд Улсын Их Хурлын гишүүд танхимаар болон цахимаар оролцож байна. 
 
Танхимаар оролцож байгаа гишүүд Х.Болорчулуун, Б.Бейсен, Г.Тэмүүлэн гишүүн оролцож байна. Цахимаар Ц.Анандбазар, Б.Бат-Эрдэнэ, Г.Ганболд, Д.Өнөрболор, Б.Саранчимэг, О.Цогтгэрэл, Ц.Цэрэнпунцаг нарын гишүүд оролцож байна. 
 
Байнгын хорооны хуралдаанаар хэлэлцэх асуудлыг танилцуулъя. 
 
Хэлэлцэх асуудал. Нэгдүгээрт, Малчдаас ирүүлсэн өргөдөл, хүсэлттэй холбогдуулан Хүнс, хөдөө аж ахуй, хөнгөн үйлдвэрийн сайдын мэдээлэл. 
 
Хоёрдугаарт, Байгаль орчин, хүнс, хөдөө аж ахуйн байнгын хорооны Мах бэлтгэл, махны үйлдвэрлэл болон махны экспортын үйл ажиллагааны тухай 2020 оны 10 дугаар сарын тогтоолын биелэлтийн талаарх Хүнс, хөдөө аж ахуй, хөнгөн үйлдвэрийн сайдын мэдээлэл. 
 
Хэлэлцэх асуудлын талаар саналтай гишүүд байна уу? 
 
Саналтай гишүүн байхгүй бол хэлэлцэх асуудалдаа оръё. 
 
Нэг.Малчдаас ирүүлсэн өргөдөл, хүсэлттэй холбогдуулан 
Хүнс, хөдөө аж ахуй, хөнгөн үйлдвэрийн 
сайдын мэдээллийг сонсох
 
Хөдөө орон нутагт оршин сууж байгаа малчид, уяачдаас ирүүлсэн өргөдөл, хүсэлттэй холбогдуулан Хүнс, хөдөө аж ахуй, хөнгөн үйлдвэрийн сайдын мэдээллийг Хүнс, хөдөө аж ахуй, хөнгөн үйлдвэрийн сайд Загджавын Мэндсайхан танилцуулна. 
 
Энэ өргөдөл, гомдол маш олон хуудас материал ирсэн байгаа. Олон зуун хүний гарын үсэгтэй. Хуулбар нь Хүнс, хөдөө аж ахуйн яаманд очсон байгаа. 
 
Ингээд сайд энэ талаар мэдээллийг танилцуулъя. 
 
З.Мэндсайхан: Эрхэм Байнгын хорооны дарга, Их Хурлын гишүүд ээ, 
 
Стандартчилал, хэмжил зүйн хорооны дэргэдэх Үндэсний зөвлөлийн хурлаар хэлэлцэж 2010 оны 11 дүгээр сарын 04-ний өдрийн 48 дугаар тогтоолоор баталсан Монгол үүлдрийн адууны ерөнхий шаардлага MNS40, 99/2/10 стандарт, мөн зөвлөлийн 2014 оны 7 дугаар сарын 07-ны өдрийн 34 дүгээр тогтоолоор баталсан хурдан моринд тавих ерөнхий шаардлага, MNS6464/2014 стандартыг хүлээн зөвшөөрөхгүй зэрэг шалтгаанаас үүдэн уяачдын хөдөлмөрийг үнэгүйдүүлж байгаа талаар уяачид болон орон нутгийн салбар хороодоос удаа дараа хүсэлт ирж байна. 
 
Монгол Улсын Засгийн газрын 2003 оны 7 сарын 04-ний өдрийн 164 дүгээр тогтоолоор Үндэсний баяр наадмыг зохион байгуулах хорооны дүрмийг баталж, 4.3.1.4 дэх заалтыг үндэслэн Үндэсний их баяр наадмыг зохион байгуулах хорооны хурлын тогтоолоор хурдан морины уралдааныг зохион байгуулах, даамал, дэд даамал, хурдан морины үүлдэрлэг байдлыг тогтоох, морь шүдлэх ажлын хэсгийг тус тус томилон ажиллуулж ирсэн. 
 
Үндэсний их баяр наадмыг зохион байгуулах хорооны 2015 оны 7 дугаар сарын 01-ний өдрийн 05 дугаар тогтоолоор монгол морьдоос эрлийз морьдыг тусад нь уралдуулах журмыг хэлэлцэн баталж, уг журмын 3 дахь хэсгийг үндэслэн морьдыг галбир, бие цогцос, сэрвээний өндрийн үзүүлэлтийг голчлон үүлдэрлэг байдлыг хасах байдлыг тодорхойлж, тус журмын шаардлага хангахгүй гэж үзсэн морьдыг уралдаанаас хасаж иржээ. 
 
Үндэсний их баяр наадмын зөвхөн 2020 оны хурдан морины уралдаанаас хасагдсан нийт морьдын 64.8 хувь нь буюу 251 адуу үүлдэрлэг байдлаар, 29.7 хувь буюу 115 адуу сэрвээний өндрөөр, 2 хувь буюу 8 адуу шүдээр, 1.8 буюу 7 адуу морь тавиачаас шалтгаалан 1.5 буюу 6 адуу, уяач татгалзсан байдлаар тус тус хасагдсан байна. 
 
Иймээс Үндэсний их баяр наадмын хурдан морины уралдаанд зургаан насны морийг уралдуулах. Үүнээс гадна эрлийз гурван насны морьдыг нэмж, нийт есөн насны морьдын уралдааныг зохион байгуулах, хурдан морьдын эрлийз гэж нэрлэх нь маргаан дагуулах үндэс болдог бөгөөд генетикийн хувьд цус сэлбэж сайжруулж байгаа тул сонгомол морин уралдаан гэж нэрлэж хэвших нь зүйтэй гэж үзэж байна. 
 
Сонгомол морьдын уралдааныг Үндэсний их баяр наадмын өдрүүдэд бага, дунд, дээд гэсэн гурван ангиллаар зохион байгуулж, түрүүлж айрагдсан морьдын адил орон даяар нийтэд зарлаж, унаач хүүхэд болон уяачид цол олгодог байх нь Үндэсний баяр наадмыг маргаангүй зохион байгуулахад түлхэц болно гэж үзэж байна. 
 
Цаашид Үндэсний их баяр наадмын морин уралдаанд уралдах адууг мэргэжлийн байгууллагаас баталсан стандартыг баримталж уралдуулах нь хууль тогтоомжид нийцэх тул танилцуулга оруулж байна. Баярлалаа.
 
Х.Болорчулуун: З.Мэндсайхан сайдад баярлалаа. 
 
Сайдын мэдээлэлтэй холбогдуулан асуулт асуух гишүүд нэрээ өгнө үү. Нэрсээ. Цахимаар байхгүй байна. Танхимаар. Асуулт байхгүй байна. 
 
Сайдын мэдээлэлтэй холбогдуулан санал хэлэх гишүүд байна уу? Танхимаар Г.Тэмүүлэн гишүүн. Цахимаар байна уу? Саналаа хэлье. 
 
Г.Тэмүүлэн: Хөдөө аж ахуйн яамны энэ танилцуулга мэдээллийг сонслоо. 
 
Тэгэхээр яах вэ жилийн жилд л яригддаг л асуудал. Сүүлийн долоо, найман жилийн хугацаанд энэ баяр цэнгэл наадам, Үндэсний их баяр наадам маань ер нь л хэрүүл уруул, хэл амгүй явагдана гэж бараг байхгүй болсон байгаа. 
 
Тэгэхээр бидний хувьд энэ асуудлыг төрөөс тодорхой зохицуулах шаардлага байна уу гэж л харж байна. Яамны зүгээс ч гэсэн ийм байр суурьтай байх шиг байна. 
 
Ер нь улсын наадам ч тэр, аймгийн наадам ч тэр, сумын наадам ч тэр ерөөсөө нэг хагарал талцалгүй, хэрүүл уруулгүй болж байгаа ийм наадам гэж бараг байхгүй байх шиг байгаад байгаа юм. Нийтлэгээр нь хараад байхад. 
 
Тэгэхээр угаасаа үндэсний өөрийнх нь энэ баяр наадмын маань үндсэн зорилго нь бид бүхэн 7 сарын 11, 12-доо тэмдэглэдэг. Наадмын өмнө үндсэн зорилго бол ерөөсөө л баярлаж цэнгэх, наадамлах. Нөгөө талдаа энэ бол одоо эв нэгдлийн баяр наадам, эв нэгдлийн илэрхийлэл гэж харж байгаа. Монголчуудын. 
 
Тэгэхээр бид магадгүй 100 жилийн өмнө эвлэлдэж нэгдэж. Ингэснийхээ үндсэн дээр тусгаар тогтнолынхоо баярыг тэмдэглэдэг болсон. 
 
Тэгэхээр бид үндсэн энэ баяр наадмынхаа зорилгыг хангах. Одоо эндээс төрийн зүгээс ийм шаардлага байна гэж хараад байгаа. Сүүлийн жилүүдийн хувьд энэ байдал байхгүй болсон. Наадмын маань үндсэн зорилго хангагдахаа больчхоод байна гэж хараад байгаа. 
 
Тэгэхээр бид бүгдийн хувьд энэ асуудал дээр нийтээр хүлээн зөвшөөрөх тэр зохицуулалт, журмыг хийх шаардлага байна. Төрөөс магадгүй тэр дүрэм журмыг нь гаргах, баяр наадмын хууль дээр нь өөрчлөлт оруулах ч гэдэг юм уу энэ асуудлыг зохицуулах хэрэгтэй. Төр өөрөө баяр наадмынхаа хуулиар Засгийн газар энэ улсын баяр наадмыг. Аймаг сумын наадмыг тухайн сум орон нутгийн Засаг даргын Тамгын газар зохион байгуулах үүрэгтэй байгаад байдаг. 
 
Тэгэхээр бидний хувьд энэ тулгамдаж байгаа үндсэн нэг асуудал бол би санал хэлэх гээд байгаа нь хүний үзэмжээр, өөрсдийн үзэмжээр асуудлыг шийддэг асуудал байгаад байгаа. Морин уралдаантай холбоотойгоор. 
 
Тэгэхээр энэ хүний оролцоо багатайгаар аль болох шийдвэрлэх. Үзэмжээр шийддэг энэ асуудлыг болиулах шаардлагатай байна. 
 
Хөдөө аж ахуйн яам, Шадар сайд баяр наадмын улсын комисст орж ажилладаг. Гол зохион байгуулдаг. 
 
Тэгэхээр энэ асуудлууд дээр Та бүхэн анхаарч ажиллаарай. Авилга, будлианы асуудлууд ч сүүлийн үед их хөндөгддөг болсон. Тэр дундаа 2020 оны наадам дээр, улсын баяр наадам дээр улс нийтээрээ л энэ асуудлыг шуугьж яриад байсан юм. Яг үнэхээр тэнд авилгал цэцэглээд байна уу, эсвэл албан тушаалтнуудыг гүжирдээд байна уу гэдгийг мэдэхгүй. Ямар байдлаар хуулийн байгууллага нь шийдсэн юм. 
 
Тэгэхээр цаашдаа бид энэ асуудлыг ер нь хүний оролцоотойгоор шийддэгийг нь болиулах, аливаа үндэсний энэ цэнгэл баяр наадмыг ямар нэг хэл ам, маргаангүй зохион байгуулахад л бид бүгдийн зүгээс анхаарах, ажлынхаа зохион байгуулалтыг хийх шаардлагатай байна гэж харж байгаа. 
 
Тэгээд энэ чиглэлээр зохион байгуулах комисс анхаарч ажиллаж, тодорхой дүрэм журам, шаардлагатай зохицуулалтуудыг хийж ажиллах нь зүйтэй гэсэн саналыг хэлэх байна. 
 
Х.Болорчулуун: Г.Тэмүүлэн гишүүнд баярлалаа.
 
Бадмаанямбуугийн Бат-Эрдэнэ гишүүн асуулт, санал зэрэг хэлчихье. Цуг хэлчихье. 
 
Б.Бат-Эрдэнэ: Баярлалаа. 
 
Ер нь яах вэ дээ, уламжлалт эрийн гурван наадамтай холбоотой энэ морин уралдаан энэ юм нь дээр бас жаахан анхаарах хэрэгтэй байгаа юм даа. 
 
Тэгээд ёс, уламжлал талынх нь юмыг их анхаарахгүй бол. Одоо бөх ч адилхан, морь ч адилхан, сур, шагайн харваа хоёр харьцангуй гайгүй байх шиг байгаа юм. 
 
Тэгээд энэ маань арилжааны, ашиг завшааны, алдар нэр хөөцөлдсөн. Тэгээд цол даваа худалдаж авдаг. Моринд ямар ямар ч будилаан байдаг юм. Тэгээд эрлийз, монгол гээд эцэс төгсгөлгүй маргаантай. Тэгээд нэг иймэрхүү байдалтай болчихсон юм. 
 
Тэгэхээр зэрэг ер нь Монголчуудын бүтээсэн өв соёл. Энэ бидний ахуй, хэв ёс, заншил энэ бүхэн дорно дахиныхаа тэр үндсэн үзэл философийг дагаад хүний дотоод сэтгэл оюунтай, тухайн улс, үндэстний үнэ цэнэ, тэр өв уламжлал, зан суртахуунтай тэгээд нягт холбож барилдуулсан ийм онцлогтой байдаг юм л даа. 
 
Тэгээд тэр талаас нь бид их анхаарахгүй бол одоо миний морь мэнд сайхан уралдаад ирлээ. Хүүхэд мэнд, морь мэнд сайхан наадлаа. Олон бөхийн тоосонд орж наадам сайхан барилдлаа, наадлаа гэж ингэж уралдахаасаа оролцохыг их чухалчилж ирсэн ийм агуулгатай юм шүү дээ. 
 
Зөвхөн монголчуудад төдийгүй дэлхийн хүн төрөлхтний наадам, энэ олимпын наадмын үндсэн үзэл санаа чинь яг одоо уралдахаасаа оролцох нь чухал гэсэн ийм олимпын үзэл, олимпын хөдөлгөөн гэдэг бол амин чухал. Энэ үзэл философи нь тийм. Харамсалтай нь хүн төрөлхтөн ингээд явсаар байгаад олимпын энэ их өрсөлдөөн цаашдаа нэлээн тийм хүнд мухардмал ийм байдал руугаа хүрэх шинжтэй байгаа юм. 
 
Тэгээд тийм учраас бид энэ үндэснийхээ өвөг дээдсийнхээ бүтээсэн өв соёл, энэ монгол хүн, монгол үндэстэний дархлаа баталгаа болсон монголчууд дэлхийд өөрийгөө таниулж, өөрийгөө сурталчлах. Цаашлах юм бол мянга мянган жилийн зайтай энэ их том имперүүд, энэ Монгол үндэстэн дэлхийн бодлогыг тодорхойлж, хүч нөлөөтэй байсны үндсийн үндэс нь миний түрүүний хэлдэг тэр сэтгэл оюуны, ёс уламжлалын тэр үнэ цэнэт зүйлдээ байж байгаа юм. 
 
Тэгээд тэр талаар…/минут дуусав/
 
Х.Болорчулуун: Б.Бат-Эрдэнэ гишүүнд минут нэмж өгье. 
 
Б.Бат-Эрдэнэ: Тэгэхээр энэ талаар ямархуу зүйл хэлэх вэ? 
 
Манай Байнгын хороон дарга бол одоо хөдөө аж ахуйн мэргэжлийн хүн. Хөдөө өсөж төрсөн хүн. Энэ монгол ахуй соёлдоо нэлээн ойрхон хүмүүсийн нэг гэж ингэж боддог. 
 
Энэ сайд, Засгийн газрын чиглэлийн улсууд ч бас тэр чиглэлдээ байгаа. 
 
Тэгэхээр зэрэг бид энэ үндэснийхээ гайхамшигтай өв соёл, тэр ёс уламжлал, жудаг чанар тэр үнэ цэнт зан суртахуун, сайн сайхан зүйлээ хадгалах, дэлгэрүүлэх тэр үнэлэмжид нь яаж ойртуулах юм бэ? Ямар бодлого байна. 
 
Бид Хүмүүнлэг боловсролыг дэмжих тухай хууль. Энэ Засгийн газар, Ерөнхийлөгчийн мөрийн хөтөлбөрт орсон нийгмийн соён гэгээрүүлэх чиглэлийн том хөтөлбөр, зорилго. Ийм зүйлүүд байх юм. 
 
Энэ рүүгээ нийцүүлэхгүй бол бид ингээд хоорондоо уралдаад, өрсөлдөөд, талцаад, хагараад ингээд байх юм бол цаашаа маш хүнд байдал руу орох нь байна шүү. Энэ дээр нэг хариулт өгөөд орхивол ямар байна гэж хэлье. Баярлалаа. 
 
Х.Болорчулуун: Б.Бат-Эрдэнэ гишүүний асуултад хариулъя. Надаас асууж байх шиг байна. 
 
Ер нь Үндэсний их баяр наадам гэдэг энэ бол зөвхөн наадам, баяр цэнгэл биш ээ. Энэ бол Монгол үндэстний олон зуун жилийн уламжлал.  Энэ Үндэсний их баяр наадмаар монголчууд үндэсний дархлаа сэргэдэг. Үндэстний бахархал юм. 
 
Тийм ч учраас 100 жил энэ наадмыг тасалдуулахгүй явуулж ард олноо баясгаж ирсэн ийм түүхтэй. Хамгийн харамсалтай нь сүүлийн жилүүдэд эрийн гурван наадам дотроосоо ялангуяа хурдан морины уралдаанаа хийж чадахаа больсон. Зургаа, долоон жил боллоо. Болох байх гэж хараад азнаад байсан. Төр ч гэсэн.  Ялангуяа сүүлийн хоёр жил зарим насан дээр 80 хувь хүртэл хасагдлаа шүү дээ. Нийт мордсон морьдын. Ийм 70, 80 хувь хүртэл хасагдаж байхад төр чимээгүй суугаад байж болохгүй. 
 
Тийм ч учраас хэсэг гишүүд Үндэсний их баяр наадмын хуульд өөрчлөлт оруулах хуулийг өргөн барьсан. Энэ дээр морь, сур, бөх бүгд орж байгаа. Харамсалтай нь энэ баяр наадмын хуулийг хэлэлцэх хугацааны хувьд боломжгүй болсон. 
 
Тийм учраас өнөөдөр сайдын мэдээллийг сонсож, Байгаль орчин, хүнс, хөдөө ахуйн байнгын хорооноос Хөдөө аж ахуйн яаманд, Засгийн газарт чиглэл өгөх ийм зорилготой хуралдаж байна. 
 
Нэмж сайд мэдээлэл өгөх үү? 
 
З.Мэндсайхан: Б.Бат-Эрдэнэ гишүүний асуултад хариулъя.
 
Тэгэхээр Үндэсний баяр наадам бол Монгол Улсын тусгаар тогтнол, үндэсний бахархалтай шууд холбоотой бидний гол баярын үйл ажиллагаа байгаа. Үүгээрээ Монголын төр баяр наадмаа хийж ард түмнээ баярлуулдаг. Ард түмэн төрийнхөө наадамд оролцож баярладаг ийм л сайхан уламжлалтай. 
 
Тэгээд сүүлийн үед хурдан морины уралдаан, таны хэлж байгаа энэ асуудал дээр маргаан дагуулсан асуудлууд байгаа. Үүний цаана өнөөдөр бид эрлийз, монгол морьдын маргаан юм шиг харагдаад байгаа боловч ирээдүйд бид Монгол үндэстний дархлаа руу халдаж эхэлж байна гэж ойлгож болно. 
 
Тэгэхээр энэ асуудлыг бид нэг талд нь гаргаж шийдэж, цаашид хуульчилж журамлаж явах нь зүйтэй гэж үзэж байгаа. Баярлалаа. 
 
Х.Болорчулуун: Байгаль орчин, хүнс, хөдөө аж ахуйн байнгын хорооны ажлын алба бас Засгийн газарт, Хүнс, хөдөө аж ахуйн яаманд чиглэл өгөх тогтоолын төсөл бэлдсэн байгаа. 
 
Энэ танхимаар сууж байгаа гишүүдэд тараасан байгаа. Энэ тогтоолын төслийг уншиж танилцуулъя. 
 
Чиглэл өгөх тухай. Монгол Улсын Их Хурлын тухай хуулийн 23 дугаар зүйлийн 23.27 дахь заалтыг үндэслэн Байгаль орчин, хүнс, хөдөө аж ахуйн байнгын хорооноос ТОГТООХ нь: 
 
Нэгд нь, Үндэсний их баяр наадмын хурдан морины уралдаанд уралдах морьдыг ялгахдаа гадаад хэв шинж, үүлдэрлэг байдлыг баримтлан ялгаж морьдыг үзэмжээр хасдаг байдал маргаан гарах үндэслэл болж байгаа тул Ардын хувьсгалын түүхт 100 жилийн ойн баяр наадмын хурдан морьдын уралдааныг маргаангүй, ашиг сонирхлын зөрчилгүй зохион байгуулах, олон мянган уяачид, малчдын хөдөлмөрийг үнэгүйдүүлдэг, хохироодог байдлыг арилгах, уяачдыг тэгш боломжоор хангах нөхцөлийг бүрдүүлж, Үндэсний баяр наадмын тухай хуулийн биелэлтийг хангуулах зорилгоор дараах арга хэмжээ авч ашиглахыг Монгол Улсын Засгийн газар Л.Оюун-Эрдэнэд чиглэл болгосугай. 
 
Нэг. Улсын баяр наадмын болон Засгийн газрын шийдвэрээр хийж байгаа шигшмэл бүсийн уралдаанд уралдах морьдыг ялгахдаа эрх бүхий байгууллагаас баталсан хурдан моринд тавих ерөнхий шаардлага, стандарт, Үндэсний их баяр наадмыг зохион байгуулах хорооны журам, Үндэсний спортын холбооны дүрмийн шаардлагад нийцүүлэн сэрвээний өндрийг хэмжиж уралдуулах стандарт, журам баталж мөрдүүлэхийг Хүнс, хөдөө аж ахуй, хөнгөн үйлдвэрийн сайд З.Мэндсайханд даалгасугай. 
 
Хоёр. Үндэсний их баяр наадамд уралдах морьдыг ялгахдаа гарч буй зөрчлийг арилгаж, хүний оролцоо багатай техник, технологи, хэмжилт ашиглан батлагдсан стандарт, журмын дагуу хэмжиж, олон нийтэд ил тод, нээлттэй, уяач наадамчдад тодорхой, ойлгомжтой болгох зорилгоор зохион байгуулахыг Үндэсний их баяр наадмыг зохион байгуулах хорооны дарга, Монгол Улсын Шадар сайд С.Амарсайханд, Хүнс, хөдөө аж ахуй, хөнгөн үйлдвэрийн сайд З.Мэндсайханд даалгасугай. 
 
Гурав. Үндэсний их баяр наадмын хурдан морьдын уралдааныг азарга, их нас, соёолон, хязаалан, шүдлэн, даага гэсэн насны ангиллаар уралдуулахаас гадна эрлийз гурван насны ангиллаар уралддаг морьдын уралдааныг сонгомол морин уралдаан гэж нэрлэж хэвшүүлэн жил бүрийн 7 дугаар сарын 09-ний өдөр сонгомол морин уралдааныг зохион байгуулж, уяач, уралдаанч хүүхдийн хүч хөдөлмөрийг урамшуулдаг байдлаар зохион байгуулахыг Үндэсний их баяр наадмын зохион байгуулах хорооны дарга Монгол Улсын Шадар сайд С.Амарсайханд даалгасугай. 
 
Энэ тогтоолыг Байгаль орчин, хүнс, хөдөө аж ахуйн байнгын хороонд 2021 оны дугаар сарын өдөр танилцуулахыг Монгол Улсын Ерөнхий сайд Л.Оюун-Эрдэнэд үүрэг болгосугай. 
 
Тогтоолын биелэлтэд хяналт тавьж ажиллахыг Байгаль орчин, хүнс, хөдөө аж ахуйн байнгын хороонд даалгасугай. 
 
Ийм чиглэл өгөх тогтоолын төсөл бэлдсэн. 
 
Ингээд энэ тогтоолын төсөлтэй холбогдуулан саналаа хэлэх гишүүд хэлнэ үү. Тогтоолын төслийн талаар санал нэмж хасах гишүүд байхгүй байна. 
 
Тийм учраас Чиглэл өгөх тогтоолын төслийг батлахыг дэмжье гэсэн томьёоллоор санал хураалтыг явуулъя. 
 
Санал хураалт явуулахын өмнө бүртгэлийн санал хураалт явуулъя. Дахиад бүртгэлийн санал хураалтыг явуулъя. 
 
Бүртгэлийн санал хураалт дэмжигдлээ. 
 
Байгаль орчин, хүнс, хөдөө аж ахуйн байнгын хорооны Чиглэл өгөх тухай тогтоолын төслийг батлахыг дэмжье гэсэн томьёоллоор санал хураалт явуулъя. 
 
Санал хураалт 70.0 хувьтай дэмжигдлээ. Тогтоолын төсөл дэмжигдлээ. 
 
Хоёр.Байгаль орчин, хүнс, хөдөө аж ахуйн байнгын хорооны 
Мах бэлтгэл, махны үйлдвэр болон махны экспортын үйл ажиллагааны тухай 2020 оны 10 дугаар тогтоолын биелэлтийн талаарх Хүнс, хөдөө аж ахуй, хөнгөн үйлдвэрийн сайдын 
мэдээлэл сонсох
 
Дараагийн асуудалд оръё. Байгаль орчин, хүнс, хөдөө аж ахуйн байнгын хорооны Мах бэлтгэл, махны үйлдвэр болон махны экспортын үйл ажиллагааны тухай 2020 оны 10 дугаар тогтоолын биелэлтийн талаарх мэдээллийг Хүнс, хөдөө аж ахуй, хөнгөн үйлдвэрийн сайд Загджавын Мэндсайхан танилцуулна. 
 
З.Мэндсайхан: Эрхэм Байнгын хорооны дарга, Улсын Их Хурлын гишүүд ээ, 
 
Манай улс 2020 оны мал тооллогын дүнгээр 67 сая толгой малтай болж, өнөөдрийн байдлаар 19.2 сая төл бойжиж байна. Жилдээ бид 15-аас 20 сая толгой малыг эдийн засгийн эргэлтэд оруулж байна. 
 
Дотоодын махны хангамжийг тогтворжуулах зорилтын хүрээнд нийслэлийн хүн амын хаврын улирлын хүнсний хэрэгцээнд зориулж 11 мянган тонн махны нөөцийг бэлтгэж нийлүүлсэн нь цар тахлын үед махны хангамж, нийлүүлэлтийг тогтвортой байлгах, үүнийг зохистой түвшинд хадгалах үндсийг нь бүрдүүлснээс гадна махны экспортын тогтвортой хийх боломжийг олгож байна. 
 
Монгол Улс мал амьтан, тэдгээрийн гаралтай түүхий эд, бүтээгдэхүүний хорио цээр, мал эмнэлэг, ариун цэврийн нөхцөл шаардлага тохиролцох чиглэлээр нийт 16 улс оронтой хамтран ажиллах гэрээ, Засгийн газар хоорондын 2 хэлэлцээрийг байгуулан ажиллаж байна. 
 
Мөн дээрх улсуудтай 36 мал эмнэлгийн гэрчилгээ, 9 мал эмнэлэг, хорио цээрийн нөхцөл, 3 хорио цээр, мал эмнэлгийн ариун цэврийн шаардлагыг тус тус тохиролцсон. 
 
Монгол Улсаас 2020 онд нийт 38.8 мянган тонн мах, махан бүтээгдэхүүн экспортолж, 92.6 сая ам.долларын, 2021 оны эхний хагас жилд 21.8 мянган тонн мах, махан бүтээгдэхүүн экспортолж 53.7 сая ам.долларын борлуулалтыг тус тус хийсэн байна. 
 
Мөн Хүнсний аюулгүй байдлын зөвлөлийн 2020 оны 9 дүгээр сарын 03-ны өдрийн 02 тоот зөвлөмжид Монгол Улсын 2020-2021 оны өвөлжилт хүндэрч болзошгүй 6 аймагт бог мал бэлтгэх, экспорт хийх эрхтэй аж ахуй нэгжээр дамжуулан 2020 онд нэмэлтээр экспортлох стратегийн хүнс болох дулааны аргаар боловсруулсан хонь, ямааны мах 40 мянган тонн экспортлох зөвшөөрлийн тоо хэмжээг тогтоосон. 
 
Экспортлох аж ахуйн нэгжид олгосон зөвшөөрлийн гаалийн гүйцэтгэл өнөөдрийн байдлаар 9.6 мянган тонн байгаа нь нийт 21.5 мянган тонн мах үйлдвэрүүд худалдан авч бодлогын гэрээ байгуулсан байна. 
 
Коронавируст цар тахлаас шалтгаалан махны экспорт хязгаарлагдаж байна. Мөн Дорноговь аймагт КОВИД-19 вирусийн өвчлөл бүртгэгдсэнээр импортлогч тал махны импортод зогсоох шийдвэр гаргаж байсан нь махны экспортод сөргөөр нөлөөлж байна. 
 
Дээрх нөхцөлтэй уялдуулан мах, махан бүтээгдэхүүний гаалийн экспортын тоо, хэмжээнээс үзэхэд 2021 оны 6 сарын 10-ны өдрийн байдлаар адууны мах 26 мянган тонн буюу 60 хувь, дулааны аргаар боловсруулсан мах 31 мянган тонн буюу 50 хувийн гүйцэтгэлтэй байна. 
 
Гаалийн гүйцэтгэлийн дүн мэдээнээс үзэхэд экспортын эрхтэй аж ахуйн нэгжүүдийн эргэлтийн хөрөнгийн чадавхаас хамаарч санхүүгийн чадавх султай гэж хоёр хувааж болохоор байна. 
 
Эргэлтийн хөрөнгийн санхүүгийн чадавхтай аж ахуйн нэгжийн гаалийн дундаж гүйцэтгэл 58 хувь, санхүүгийн чадавх сул аж ахуйн нэгжийн гаалийн дундаж гүйцэтгэл 20.5 хувьтай байна. 
 
Дэлхий дахинд КОВИД-19 цар тахлаас шалтгаалан Бүгд Найрамдах Хятад Ард Улсад жижиг амьтны бүх төрлийн махыг хүнсэнд хэрэглэхийг хязгаарласантай холбогдуулж импортын малын махны хэрэгцээ ихээхэн нэмэгдсэн. 
 
Цаашид махны экспортын тоо хэмжээ, үнэ цэнийг нэмэгдүүлэхийн тулд франчайзийг үйлдвэрлэл, худалдаа бүхий аж ахуйн нэгжтэй хамтран ажиллах боломжийг судлах шаардлагатай байна. 
 
Байгаль орчин, хүнс, хөдөө аж ахуйн байнгын хорооны 2020 оны 10 дугаар тогтоолын хэрэгжилтийн талаарх тайланг бичгээр хүргүүлсэн болно. Баярлалаа. 
 
Х.Болорчулуун: Баярлалаа. Сайдын мэдээлэлтэй холбогдуулан асуулт асуух гишүүд нэрсээ өгье. 
 
Б.Бейсен гишүүн асуулт асууя. 
 
Б.Бейсен: Энэ 12 сарын 16-ны өдрийн Байнгын хорооны тогтоол дээр нэг олгосон зөвшөөрлөөс илүү мах бэлтгэсэн аж ахуйн нэгжүүдийн ирүүлсэн өсөлтийг үндэслэн дулааны боловсруулалт хийсэн 2 мянган тонн үхэр, 9 мянган тонн бог, 3 мянган тонн адууны ясгүй түүхий хөлдүү мах экспортын зөвшөөрлийг шинээр нэмж олгох, 2020 онд олгосон махны экспортын зөвшөөрлийн хугацааг 2021 онд 4 сарын 01-ний өдөр хүртэл сунгах асуудлыг шийдвэрлэх гээд нэг юу яасан л даа. Энэ яаж шийдэгдсэн юм бол. 
 
Х.Болорчулуун: 2 номер. Сайд хариулъя.
 
З.Мэндсайхан: Б.Бейсен гишүүний асуултад хариулъя. 
 
Тэр тогтоолын заалт дээр байгаа тэр тоо хэмжээг нэмэгдүүлэх асуудлыг бүгдийг нь шийдвэрлэсэн байгаа. Адууны махан дээр 15 мянга, үхрийн 40 мянгыг. Тийм. Үхэр, хонь богийн мах дээр нийлээд 40 мянгыг. 
 
Тэгээд тэр экспортлох хугацаатай холбоотой асуудлыг Засгийн газрын хуралдаанаар шийдвэрлэсэн байгаа. 9 сарын 01-н хүртэл сунгасан байгаа. Энэ оны. Тэгэхгүй бол энэ чинь нөгөө юуг нь олгочихсон. Квотыг нь бид олгочихсон. Тэр хугацаандаа саяын хөл хорио энэ өнгөрсөн оны асуудалтай холбоотойгоор, КОВИД-ын нөхцөл байдалтай холбоотойгоор мах бэлтгэлийн ажил нь удаашраад байгаа юм. 
 
Тэгэхээр бэлтгэсэн махыг нь гаргах хугацааг нь боломжийг нь олгох үүднээс энэ хугацааг нь хойшлуулаад өгчихсөн байгаа. 
 
Ер нь энэ жилээс тэр тогтоол дээр ч бас байгаа. Энэ жилээс эхлээд богийн мах дээр ямар нэгэн квот олгохгүйгээр явахаар шийдвэрлэсэн байгаа.
 
Х.Болорчулуун: Цахимаар. Б.Бейсен гишүүн тодруулж асууя. 
 
Б.Бейсен: Энэ Баян-Өлгий аймгийн хувьд мах гадаад экспортлох компани бий юу? Ихэнх нь одоо ингээд лиценз зарж авах юм уу? Аль эсвэл бусад компанийн нэр дээр гаргадаг тийм юм сонссон. Тэр үнэн үү? Худлаа юу? 
 
Х.Болорчулуун: 2 номер. З.Мэндсайхан сайд хариулъя. 
 
З.Мэндсайхан: Энэ импортлогч оронтой хамааралтайгаар нөгөө импортлогч орон өөрөө экспорт хийх аж ахуйн нэгжүүдийн зөвшөөрлийг өгч байгаа юм. Тэр нь өөрсдийнхөө хорио цээр, стандартыг хангасан аж ахуйн нэгжүүдэд мах экспортлох эрхийг шалгалт хийгээд энэ зөвшөөрлийг олгодог. 
 
Тэгэхээр энэ зөвшөөрлийг эзэмшиж байгаа аж ахуйн нэгжүүдийн тоо цөөхөн байгаад байгаа юм. 19, 20-иод компани. Давхардсан тоогоор хорин хэдэн компани байгаа юм. 
 
Байнгын хороон дээр энэ асуудлыг дахиж хөндөх ёстой гэж бодож байгаа юм. Яагаад гэхээр энэ экспортлох аж ахуйн нэгжүүдийн тоо хэмжээг нэмэгдүүлэх гээд. Одоо манайхаас чинь зөвхөн Хятад Улс авч байна шүү дээ. Оросын Холбооны Улс авахгүй байгаа. 
 
Ингээд Хятадын Элчин сайдын яамаар дамжуулаад асуудлыг шийдээд явж байхад энэ жил хамгийн анхны шалгалтаа хийгээд шинээр аж ахуйн нэгжүүдийг зөвшөөрөл олгох эрхийг нэмэх гэж байтал Мэргэжлийн хяналтын дэд дарга гэдэг нөхөр хувийн ашиг сонирхлоор баахан бичиг явуулсан. Энэ энэ компанийг экспортлох эрх олгож өгнө үү гээд. 
 
Энэ ойлгомжгүй байдлаас Хятадын гаалийн хорио цээрийн байгууллага энэ асуудлыг дахин зогсоосон. 
 
Ингээд бид нарыг бүтэн жилийн хугацаагаар нь мэргэжлийн хяналтын нэг албан тушаалтны хариуцлагагүй үйлдлээс болоод тоглоод хаячхаж байгаа юм. 
 
Энэ дээр Мэргэжлийн хяналтын даргатай ярьсан. Дарга нь энэ хүнсний экспортын асуудал танай яамны асуудал. Мэргэжлийн хяналт зөвхөн тэр хяналт шалгалтын асуудлаа хариуцъя гэж тохиролцсон. 
 
Тэгээд тэр даргынхаа үгэнд ордоггүй юм уу. Тийм том албан тушаалтан байдаг юм уу. Ингээд л Монгол Улсыг бүхэлд нь хорлоод л. Энэ махны салбарыг хорлоод байгаа нэг хүн байна даа. Тэгээд энэ дээр Байнгын хороо, Их Хурлын гишүүд маань анхаарч үзээч ээ гэж хэлэх асуудал байна. 
 
Х.Болорчулуун: Д.Ганболд гишүүн цахимаар асуулт асууя. 
 
Д.Ганболд: Та бүхний өдрийн амгаланг айлтгаж байна. 
 
Их Хурлын Байнгын хорооноос энэ 9 заалттай тогтоол гаргаж Засгийн газарт чиглэл өгсөн л дөө. Эндээс бүрэн хангагдсан гэж хэлэх юм их бага байгаа юм. Дөрөв дэх заалт дээр яах вэ энэ махны экспортлох хугацааг сунгасан нь сайшаалтай. Эсрэгээрээ харин бусад заалтууд дээр нь. Одоо жишээлэх юм бол сайд сая богийн махны экспортыг квотгүй болгосон гэж байна. Энэ яг шийдвэр гарсан уу? 
 
Би энэ тайлан дээрээс харахаар Засгийн газрын 2021 оны 04 дүгээр тогтоол гэж гарсан юм байна л даа. Тэгээд 04 дүгээр тогтоолоос харахаар махны экспортыг чиглэл өгөхдөө 9 сарын 10-н гэхэд чинь хугацаа нь хэд оройтоод. 9 сарын 10-н гээд мах экспортлох уу, квот тогтоох уу гэдгээ шийдэх юм шиг ийм тогтоол байсан юм. Энэ дээр та нэг тодорхой хариулт өгөөч.
 
Яг энэ та нарын гаргаж өгсөн гүйцэтгэл дээр дулааны аргаар боловсруулсан махыг судалж байна гэсэн байна л даа. Одоо манайхаас чинь үндсэндээ дулааны аргаар л гарч байгаа шүү дээ. Тэгээд өөр юун дээр нь энэ квот тогтоогоогүй юм гэдгийг би асуух гээд байгаа юм. 
 
Дараагийнх нь энэ экспортлох аж ахуйн нэгжүүдийн тоог нэмэгдүүлэх тал дээр жоохон анхаарахгүй бол. Одоо 11 аж ахуйн нэгжийг Хятадаас цахимаар шалгалт хийж байна л гэж байна. Яг нарийндаа Засгийн газраас, яамнаас явуулсныг нь ерөөсөө авч үзэхгүй. Хятадын тал өөрсдийнхөө шалгалт авъя гэсэн аж ахуйн нэгжүүдээ л аваад байгаа юм байна лээ шүү дээ. 
 
Тэгэхээр энэ дээр та Элчин сайдтай уулзаж. Тэгээд нөгөө талаасаа саяын хэлж байгаа та мэргэжлийн хяналтынхан гээд энэ нөхдүүд чинь та нарын урдуур ороод будлиан хутгаад байгаа юм. Тэгээд энэ мэргэжлийн хяналтынхныг махны экспортынхоо энэ квотын асуудалд оруулахгүй байх тал дээр та нар Засгийн газрын хуралд асуудал оруулаад дангаар нь яам өөр дээрээ аваад явж баймаар байна. Тэгэхгүй энэ дээр нэлээн асуудлууд гараад ингээд аж ахуйн нэгжүүдийн зүгээс гомдол, саналууд их байгаа юм. Та энэ дээр нэг хариулт өгөөч. 
 
Х.Болорчулуун: Сайд хариулъя. 
 
З.Мэндсайхан: Д.Ганболд гишүүний асуултад хариулъя.
 
Энэ жилээс мах бэлтгэх дээр квотгүй болж байгаа гэдэг нь хуучин яадаг байсан гэхээр Хүнсний аюулгүй байдлын зөвлөлөөр хэлэлцээд жилд экспортлох нийт богийн махны дулааны аргаар боловсруулсан махны хэмжээг тогтоодог байсан юм. Үүнийгээ буцаагаад яам аж ахуйн нэгжүүдэд хуваарилж өгдөг. Үүнийг больё. Зүгээр аж ахуйн нэгжүүд өөрсдөө дулааны аргаараа бэлтгэ гэж байгаа юм. 
 
Тэгэхдээ үүнийг хэзээ зарлах вэ гэхээр шийдвэр гарчихсан. 9 сарын 01-нээс зарлахгүй бол одоо бид чинь нөгөө энэ жил экспортлох гэж байгаа махныхаа бэлтгэсэн нөөцийг 9 сарын 01-н хүртэл хугацааг нь сунгачихсан байгаа. Хэрвээ тэрнээс өмнө энэ асуудал яачих юм өнгөрсөн жилийн энэ өнгөрсөн өвлийн бэлтгэсэн экспортын махныхаа урсгалыг хаачих гээд байгаа юм. Энэ бол 9 сарын 01-нээс эхлээд хэрэгжээд явчихна. 
 
Тэр экспортлогч аж ахуйн нэгжүүдийн тоо хэмжээг нэмэгдүүлэх чиглэлээр нийтдээ 54 аж ахуйн нэгжээс хүсэлт ирсэн. Бүгдийг нь жагсаагаад Хүнс, хөдөө аж ахуйн сайдаас Хятад дахь манай Элчин сайд Т.Бадралд хүргүүлээд энэ ажлыг ажил хэрэг болгоод эхний 11 компанийг шалгахаар хоёр талаас тохиролцоод бэлтгэл ажлыг хангаж байхад Мэргэжлийн хяналтаас одоо яг ийм бичиг очоод ингээд хамаг ажлыг нураагаад энэ ажил ингээд дахиад эхлээд явж байна. Тэгээд энэ асуудлыг тал талдаа яриад байгаа юм. 
 
Мэргэжлийн хяналтын дэд дарга нь гээд л нөхөр өөрийн дураар бичиг явуулаад л. Тэр нь Хятадын Хорио цээрийн байгууллагад ойлгомжгүй байна. Сайд нь төлөөлөөд байгаа юм уу, Гадаад хэргийн яам  төлөөлөх юм уу, Мэргэжлийн хяналт хүлээлгэх юм уу. Үүнийгээ эцэслэ гээд л ингээд буцаачхаж байгаа юм. 
 
Тэгээд энэ ажлыг ингээд буцааснаас болоод бид дахиад энэ асуудлын харилцааг сэргээгээд өнгөрсөн хоёр долоо хоногийн өмнө байх даа. Ажлын хэсгээ байгуулаад бид хамгийн бодит эцсийн байдлаар эхний 5 компаниа одоо шалгаж эхлэх гэж байна. 
 
Энэ дээр яах вэ, Хятадын тал бол янз бүрийн санал оноо тавьсан юм байхгүй юу. Хятадын Элчин сайдтай хоёр, гурван удаа би уулзалт хийсэн. Та нарын тавьж байгаа хүсэлтийг бид бүрэн шийдвэрлэх боломжтой байна. Нэгдүгээрт, нэгдсэн бодлоготой бай. Хоёрдугаарт, тавьж байгаа танай аж ахуйн нэгжүүд…/минут дуусав/
 
Х.Болорчулуун: Г.Тэмүүлэн гишүүн асуулт асууя.
 
Г.Тэмүүлэн: Махны, экспортын асуудал гээд. Ер нь олон жил ярьж байгаа асуудал л даа. 
 
Тэгээд үеийн үед л Засгийн газраас, Хөдөө аж ахуйн яамнаас их л олон мянган тонн махаа экспортлох гэж байгаа юм шиг л ийм л асуудлыг хөнддөг. Тэгээд бодит байдал дээр асуудал нэг өөрөө нэг ажил хэрэг болдоггүй л ийм асуудал байгаад байгаа юм. 
 
Би тэгээд энэ дээр нэг зарчмын нэг асуултыг асуух гээд байгаа юм. Энэ төр, Засгийн газар, яам ер нь энэ квот олгох ч гэдэг юм уу, зөвшөөрөл олгох асуудлууд дээр оролцох ер нь шаардлага байгаа юм уу. 
 
Би 2018 онд Дэлхийн махны экспо гээд Бээжинд болсон энэ хуралд очсон. Тэгэхэд яг л бусад улс орнууд энэ махныхаа экспорт, квотынхоо төлөө холбоод нь л ажиллаад явдаг. Тэндээс өөр манай Монгол Улсыг Засгийн газар болоод Их Хурлаас нь төлөөд л очоод тэнд нэг Засгийн газар өндөр түвшин ярих гээд байдаг улс орон ч гэж байдаггүй л юм билээ.
 
Тэгэхээр улс улсынх л мах экспортлогч болоод, үйлдвэрлэгчийнх нь холбоод нь очоод зөвшөөрөл яриад л, өөрсдийгөө рекламдаад л. Ерөнхийдөө олон улсын түвшинд бидний юу гэдэг юм, мал эмнэлэг маань ч гэдэг юм уу, эсвэл бэлтгэн нийлүүлэлт, тухайн тэр зоорь, хадгалалтынх нь асуудлууд олон улсын түвшинд хүрсэн гэдэг л асуудлаа гаргаж ирээд тавиад явж байгаа юм. 
 
Тэгээд одоо бид мэргэжлийн холбоодод нь үүнийг өгвөл яасан юм. Бизнесийнх нь зарчмаар нөгөө хэд маань өөрсдөө очоод ярьж хөөрөөд, хаанаасаа хэнийгээ олгоод явах нь өөрсдийнх нь асуудал биз. Төр хийх үүрэг нь өөрсдөө энэ мал эмнэлгийнхээ тогтолцоо болоод, бүртгэлжүүлэлт, гарал үүсэл, хадгалалт бэлтгэн нийлдэг асуудлыг хийж бүрдүүлэх л үүрэг байгаад бага гэж би хараад байгаа юм. 
 
Тэгэхээр бидний хувьд нэг л их экспортлох зөвшөөрөл олгодог, тухайн тэр бүрдүүлэлт дээр нь зөвшөөрөл олгодог ч гэдэг юм уу квот тогтоодог асуудлууд чинь би буруу гэж хараад байгаа байхгүй юу. Энэ дээр нэг зарчмын өөрчлөлт гаргаж болдоггүй юм уу? 
 
Хоёрт, энэ олон улсын энэ стандартад нийцсэн экспортод гаргах үйлдвэрүүдийг байгуулна гээд байдаг. Тэгтэл манай чадамж байхгүй байна гээд байдаг асуудлыг яриад байгаа юм. 
 
Хятадын Засгийн газрын зүгээс сая нэлээн хэдэн жилийн өмнөөс л хоёр, гурван жилийн өмнөөс яригдсан асуудал байгаад байгаа. Яг Монгол Улсад 4-өөс 5 үйлдвэрийг барья. Экспортод нийцсэн үйлдвэрийг. Зураг төсөв, ТЭЗҮ байгаа үйлдвэрүүдийг бид дэмжье. Санхүүжилтийг нь гаргая. Доод тал нь 5-аас 10 сая долларыг үйлдвэр болгон дээр гаргая гэдэг асуудлыг ярьж байсан. 
 
Х.Болорчулуун: Минут нэмье. Г.Тэмүүлэн гишүүнд.
 
Г.Тэмүүлэн: Тэгээд хүчин чадал нь яг л экспортын чиг баримжаатай 5 том үйлдвэрийг Монгол Улсад баригдана гэж байсан. 
 
Бид Архангай аймаг дээр хангай бүсийнхнийг нь барья гээд бүтэн жилийн хугацаанд ТЭЗҮ-г нь хийлгэсэн. Залгуулаад сая өнгөрсөн жилийн хугацаанд зураг төсвийг нь хийлгээд дуусгачихлаа. Одоо ингээд Засгийн газрын хийх ажил үлдээд байна. 
 
Засгийн газар харин хоёр Засгийн газрын хооронд хөнгөлөлттэй зээлээр урт хугацаатай зээл олгох гэж байгаа энэ асуудал дээр дэмжлэг туслалцаа үзүүлж, тэрийг нь дэмжиж ингэж явах л хэрэгтэй байгаад байдаг. Энэ асуудал чинь гацаанд орчхоод байдаг. 
 
Хэрэв энэ баригдах юм бол магадгүй энэ 5 үйлдвэр өөрсдөө Хятадын Засгийн газрын зээлээр олон улсын стандартад нийцсэн үйлдвэр баригдахаар. Тэр чинь цаашдаа бүтээгдэхүүнээ гаргах энэ боломж бүрдэх юм биш үү гэж би хараад байгаа юм. 
 
Гурав дахь нэг асуудал нь, одоо энэ юутай холбоотой. Ер нь яг энэ бэлтгэл нийлэлтийн тогтолцоо бол одоо энэ мал эмнэлгийнхээ тогтолцоог яамны зүгээс ер нь олон улсын стандартад нийцсэн гэж үзэж байгаа юм уу?  
 
Одоо жишээ нь магадгүй тэр оношилгоо, шинжилгээ ч байна уу, эсвэл эм био бэлдмэлийн үйлдвэрлэлийн чанар нь хүртээмжийг нь бид хангалттай гэж үзэж байгаа юм уу? Бид энэ суурь ажлуудаа хийж чадаж байна уу? Бүртгэлжүүлэлтийн ажлуудаа бид хийж чадаж байгаа юм уу? Гарал үүсэл…/минут дуусав/
 
Х.Болорчулуун: Хариулах уу. 2 номер. З.Мэндсайхан сайд.
 
З.Мэндсайхан: Г.Тэмүүлэн гишүүний асуултад хариулъя. 
 
Квотын асуудал дээр түрүүн би хариулсан. Тантай санал нэг байгаа. Бидний авч ерөөсөө барьж байгаа зарчим бол төрийн захиргааны байгууллага элдэв янзын квот гэх хувь хэмжээ тогтоодог асуудал байхгүй. Больё. Үүнийг эхлээд бог мал дээрээ эхлээд шийдвэрлээд явъя гэж байгаа юм. 
 
Хүнсний тухай хууль дээр Засгийн газар түүнийг нөгөө хүнсний асуудлаар эрхэлсэн төрийн захиргааны байгууллага үүнийг тогтооно гээд ийм хуультай юм билээ. 
 
Тэгэхээр бид яах вэ, дагаж мөрдөх Засгийн газрын журам дээрээ нэг өөрчлөлт оруулаад энэ жилээс эхлээд энэ квотын гэдэг асуудлыг чинь халаад явж байгаа. 
 
Хүнс хөдөө аж ахуйн яамны зорилго бол экспортод мах экспортлогч аж ахуйн нэгжүүдийнхээ тоо хэмжээг нэмэгдүүлэх, тэдгээрийг чадавхжуулах асуудалд илүү бодлогод дэмжлэг үзүүлж ажиллана. 
 
Түүнээс биш тэр мах тэдийг тэрэнд эдийг өгье гэдэг асуудал бидний асуудал биш. Үүнийг мэргэжлийн холбоод нь хийгээд явах байх. 
 
4 үйлдвэр барих асуудал Хятадын хөнгөлөлттэй тэрбум долларын зээлийн хүрээнд энэ асуудал 2012 онд яригдсан асуудал юм билээ. Өнөөдрийг хүртэл шийдэгдээгүй яваад ирсэн. 
 
Энэ 4 үйлдвэрийн асуудал юу вэ гэхээр зэрэг цаанаасаа Хятадын талаас нэг компанийг шалгаруулчихсан. Энэ асуудлаар би Хятадын Элчин сайдтай хоёр удаагийн уулзалт хийгээд энэ ажлыг түргэлье. Ажиллуулъя. Таны хэлж байгаатай санал нэг. Стандартын мах боловсруулах шахан бордох төвийг хийе гээд. 
 
Гэхдээ энэ дээр нэг асуудал байгаад байгаа юм. 76 сая доллароор 4 үйлдвэр буюу энэ 4 үйлдвэрийн одоо тэдний санал болгож байгаа хүчин чадал болон техникийн үзүүлэлтийг нь харахаар үүний бараг 50 хувьд тэнцэх хэмжээний хөрөнгөөр монгол аж ахуйн нэгжүүд хийчхээр юм билээ. 
 
Тэгэхээр ийм их өндөр өртгөөр бид хийгээд эргээд үүнийг Монгол Улс төлнө. Тэгэхээр энэ дээр бид энэ зээлийг ашигтай, үр дүнтэй байлгахын тулд тухайн компани дээр нь ТЭЗҮ нь хийлгэж байна. Жишээлбэл, та Архангайд хийчихлээ гэж байна шүү дээ. Энэ ТЭЗҮ-г хүлээн зөвшөөрөхгүй байгаа байхгүй юу. Гүйцэтгэгч манай ЭКЗИМ банктай гэрээтэй энэ аж ахуйн нэгж хийгээд эцсийн байдлаар шийднэ гэдэг. 
 
Тэгэхээр энэ ажил дээр бид ийм байр суурьтай явуулж байгаа. 
 
Бэлтгэн нийлүүлэлтийн тогтолцоо, био бэлдмэл, гарал үүсэл…/минут дуусав/
 
Х.Болорчулуун: Минут нэмье.
 
З.Мэндсайхан: Энэ гарал үүслийн асуудал болж байгаа юм уу гэж. Энэ дээр бид энэ хөдөө аж ахуйн бүтээгдэхүүний мөшгих тогтолцоо, нэмүү өртгийн тогтолцоог НҮБ-ын дэргэдэх Хүнс, хөдөө аж ахуйн газартай хамтраад хийгээд хоёр гурван дэд бүтцийг шинээр хийж дуусаж байна. 
 
Энэ цаашдаа Монгол малын мах болон Монгол малын гаралтай түүхий эдийн өрсөлдөх чадварыг нэмэгдүүлэхэд маш шаардлагатай ийм чухал ач холбогдол өгөхүйц дэд бүтцийг бид хийж байгаа. Энэ ажлуудаа бид цаашдаа биржийнхээ системтэй уяж өгнө. 
 
Малын био бэлдмэлийн хувьд энэ асуудал хангалтгүй байгаа. Өнөөдөр мал эрүүлжүүлэх үйл ажиллагаанд бид 35 орчим тэрбум төгрөгийг жилдээ зарцуулж байна. Гэхдээ үүнийг төр цаашдаа ийм байдлаар явах нь буруу гэж үзэж байгаа юм. 
 
Мал эмнэлгийн тогтолцоогоо бид цаашдаа эрүүл мэндийн тогтолцоо шиг гүйцэтгэл, эдийн засгийн үр дүнгээр нь үнэлж явдаг энэ систем рүү оруулаад төр энэ вакцин худалдаж авдаг биш аж ахуйн нэгжүүд өөрсдөө энэ шаардлагатай гоц халдварт өвчний вакциныг оруулж ирээд үйл ажиллагаагаа явуулж…/минут дуусав/
 
Х.Болорчулуун: Мах бэлтгэл, махны экспортын үйл ажиллагааны талаарх 2020 оны 10 дугаар тогтоолын биелэлтийн талаар Хүнс, хөдөө аж ахуйн сайд мэдээлэл хийж байна. 
 
Ер нь Монгол Улсад махны экспорт үнэхээр хангалтгүй байгаа. 70 сая малтай бэлчээрийн доройтолд мал өссөнөөс ороод байна. Бүр нэг хэсэг бүх төрлийн бог, бод гэлтгүй бүгдийг нь квотоо байлгаад энэ бизнес болоод нэг цөөн хэдэн хориод аж ахуйд өгдөг. Тэр аж ахуйн нэгжүүд нь мах бэлтгэж экспортод гаргахаасаа илүү тэр цаасыг нь, эрхийг нь аваад лицензээ зардаг. Нэг контейнер буюу нэг машин махны үнэ чинь хэдэн арван саяд хүрсэн шүү дээ. Ийм дамын наймаа явсан. Энэ асуудлыг энэ өнгөрсөн намрын Байнгын хорооны хурлаар хэлэлцсэн. Д.Ганболд гишүүнээр ахлуулсан ажлын хэсэг гарч ажилласан. Маш сайн ажилласан. 
 
Өнөөдөр сайд хэлж байна. Бог малын квот гэж байхгүй болгосон гэж байна. Адууных байхгүй болсон байх аа. Байгаа юм уу? Үүнийг асууя.  
 
Өнөөдөр адууны мах одоо энэ хавар 10 мянга байсан. Одоо 5 мянга болоод хоёр дахин буурчхаад байна шүү дээ. 
 
Ер нь адуу, ямаа бол хамгийн их бэлчээрийн доройтолд хүргэдэг. Ер нь эргэлтийг сайн хийж байхгүй бол энэ цөлжилтөд нэлээн хувь нэмэр оруулчихдаг мал сүргийн бүтэц л дээ. Энэ дээр анхаарч ажилламаар байна. 
 
Ер нь квот гэж байх бол үхэр дээр л тодорхой хэмжээнд бодлогын байхаас биш бусад тал дээр баймааргүй байгаа юм. 
 
Тэгээд бид ингээд экспортод гаргах гэтэл мэргэжлийн хяналтын байгууллага, тэр нэг дэд дарга гэж нөхөр бичиг урагшаа явуулснаас болж ингэж бүтэн жил экспортын үйл ажиллагаанд сөрөг нөлөө үзүүллээ гэж сайд хариуцлагатай хэлж байна. 
 
Нэг хүний тийм нэг эрх мэдлээ дураараа ашигласан, ингэж улс орны, цаашлаад ард иргэдийн, малчдын амьдралын үйл ажиллагаанд сөрөг нөлөөлсөн ийм юуг бол бид зүгээр сонсоод өнгөрч болохгүй. Үнэхээр яг тийм бичиг тоот явуулсан бол тэрийг Байнгын хороонд. Би одоо анх удаа сонсож байна. Өгөөч ээ. Би дараа хуралдахдаа энэ асуудлыг авч хэлэлцэнэ. 
 
Мэргэжлийн хяналтын байгууллага бол тэр махныхаа чанар байдалд хяналт тавихаас биш тэр үйлдвэрүүдийг хэдийг экспортод гаргах вэ, хэд нь экспортод гаргахгүй. Үүний тоог тогтоодог байгууллага биш. Үүнийг мэргэжлийн яамд тогтоох ёстой. Тийм л байна. 
 
Хоёр номер. 
 
З.Мэндсайхан: Х.Болорчулуун гишүүний асуултад хариулъя. 
 
Энэ нь адууны махан дээр квот тогтоох асуудлыг бид тантай санал нэг байна. Ер нь тэгээд малаа хэдийг нь зарж, хэдийг нь үрэх нь малчны эрхийн асуудал. 
 
Зүгээр яах вэ, энэ нөгөө үхэр, адуу хоёр дээр бод мал маань арай хязгаарлагдмал. Нийлээд 8.7 сая орчим байгаа. Тэгээд энэ жилийн квотоос харъя гэсэн юм. Тэгээд энэ жилийн байдлаар харахад адууны махны өгсөн квотын 60 хувийн л ашиглалттай байгаа юм. 
 
Тэгэхээр нэг их бид квот тогтоогоод энэ дээр нэг их үндэсний аюулгүй байдалд ингээд тэр гээд. Хүнсний аюулгүй байдалд нөлөөлөх нь гэсэн тийм юм харагдахгүй байгаа. 
 
Тэгэхээр адууны байхыг квотгүй болгочих боломжтой юм билээ. Зөвхөн үхрийн махан дээр.
 
Тэгээд мэргэжлийн хяналтын даргын бичгийг би танд өгчихье.
 
Х.Болорчулуун: Хэлэлцэж байгаа асуудалтай холбогдуулан асуулт асуух гишүүд дууслаа.  
 
Одоо үг хэлэх гишүүд нэрсээ өгнө үү. Танхимаар Б.Бейсен гишүүнээр тасаллаа. Ж.Батжаргал гишүүн үг хэлье. 
 
Ж.Батжаргал: Байнгын хорооны 2020 оны тогтоолын хэрэгжилтийг ярьж байна. 
 
Ирсэн материалыг судалж үзсэн. Сая Д.Ганболд гишүүн их тодорхой ярина лээ. Нэг заалтаас бусад дээр нь бас асуудал байна. Хэрэгжилт удаан байна гэдэг ийм юм ярьж байгаа. Би тийм байна гэж ойлгож байгаа. 
 
Энэ мах экспортлолт дээр бид хэд хэдэн зүйл анхаармаар байгаа юм. Ер нь цаашид. 
 
Нэгдүгээрт, энэ мах бэлтгэлийнхээ арга технологийг зөв болгохгүй бол болохгүй байна. Үндэсний хэдэн үйлдвэр чинь өөрсдөө яг нарийндаа гадагшаа мах экспортлох квот авчхаад өөрсдөө бэлтгэхгүй хээрийн бойгоор голдуу бэлтгүүлээд. Тэгээд Монголын махны чанар, стандартыг олон улсын түвшинд унагаад. Үүнээс болоод энэ малын чинь махны үнэ өсч өгөхгүй байна. Үүнийгээ зөв цэгцэлж авахгүй бол боломгүй байна гэж. Нэг ийм зүйл.
 
Хоёр дахь зүйл. Ерөөсөө энэ малын махыг экспортлоход бид гаднын хөрөнгө оруулалттай хамтрах хэрэгтэй. Аль нэг улс орны зээлийн хөрөнгөөр үйлдвэр бариад, тэрүүгээр мах боловсруулалт хийгээд гадагш нь гаргаад махны экспортоо нэмэгдүүлнэ гэвэл худлаа. 
 
Тийм учраас энэ шууд хөрөнгө оруулалтыг татах хэлбэрээр нь энэ мах, экспортыг нэмэгдүүлэх асуудлыг тодорхой авч хэрэгжүүлэх хэрэгтэй байна гэж.
 
Гурав дахь зүйл. Үнэхээрийн бид энэ квот юмнуудаа, төр тогтоохоо байгаад холбоо юм руу шилжүүлж өгөх гэж байгаа бол тэр мэргэжлийн холбоодынх нь эрх, үүрэг юмнуудыг эрх зүйн хувьд баталгаажуулж тодорхой болгохгүй энэ болохгүй байгаа юм. 
 
Төрийн түвшиндээ бид тодорхой тоо тавьчхаад тэрэндээ хүрч чадахгүй яваад байсан. Одоо холбоод руу шилжүүлээд бүүр түүнээсээ доор юм болж нэг хэсэг хугацаа алдаж энэ амьдралд их сөрөг нөлөө үзүүлнэ. 
 
Тийм учраас энэ эрх зүйн зохицуулалт, юмнуудыг нь маш тодорхой болгож хийх ёстой гэж. Нэг ийм зүйл байна. 
 
Дараагийн асуудал. Үнийн асуудал байгаад байгаа юм. Ер нь энэ Монгол малын мах гадагшаа гарахдаа ямар үнэ цэнтэй гарах юм. Энэ чинь бараг ний нуугүй үнэнийг хэлэхэд дотоодын төв суурингийн иргэдийнх нь хэрэглэж байгаа үнээс хямд шахуу гадагшаа гарчхаад байгаа шүү дээ. Энэ мах чинь. Үүнийгээ яаж зохицуулах юм. 
 
Тодорхой хязгаар түвшин тавьж, түүндээ таарсан татвар юмаа хумьж авдаг энэ эрх зүйн зохицуулалт, орчноо бүрдүүлэхгүй бол энэ чинь ерөөсөө болохгүй байгаад байгаа. Үүнийгээ нэг зөв зохилтой шийдэх ийм шаардлага байна гэж ингэж харагдаад байна. 
 
Богийн малыг квотгүй болгочихсон. Одоо гаргаж болох нь гэж. Бод дээрээ бид тодорхой квот байгаад байгаа. Тэгэхдээ уг нь бид 4 сарын 01-н хүртэл 2020 оныхоо махны экспортын хугацааг сунгасан. 4 сарын 01-нээс хойш шинэ квотыг…/минут дуусав/
 
 Х.Болорчулуун: Хариулт сонсохгүй. Үг хэлж байна. Б.Бейсен гишүүн саналаа хэлье. 
 
Б.Бейсен: Энэ Байнгын хорооны тогтоолын хэрэгжилттэй танилцаж байна л даа. 
 
Сая Ж.Батжаргал гишүүний саналыг дэмжиж байна л даа. Нэг харамсмаар юм байгаа л даа. Одоо ингээд зуун жил болоход малын түүхий эд боловсруулах үйлдвэрээ ч бид барьж чадахгүй байна шүү дээ.  
 
Одоо Турк шиг нядалгаа хийчхээд Турк шиг арьс боловсруулах үйлдвэрээ ч бариагүй. Малын дотор бүтээгдэхүүнүүд байна шүү дээ. Тэрийг боловсруулах үйлдвэрүүд ч байхгүй. Зарим нь эмийн чанартай юм байх ёстой. 
 
Нөгөө талаар одоо ингээд сая Мэргэжил хяналтын албаны дэд дарга ийм хариуцлага юм гаргасан байна л даа. Гэтэл ингээд Хөдөө аж ахуйн амнаас мах гаргах юм өгдөг. Хятадад эрхийг нь олгодог. Манайх зүгээр мах бэлтгэл маягтай байдаг. Энэ асуудлыг ер нь зогсоогоод цаашдаа Хөдөө ахуйн яамны сайд зөвхөн эрүүл ахуйн шаардлага хангасан нядалгааны. Тийм нөхцөлд зөвшөөрлийг нь өөрсдөө олгодог. Хятадаас олгодог биш. Тийм гэрээний асуудалд шилжихгүй бол болохгүй нь. 
 
Д.Ганболд тэргүүтэй бид ажлын хэсэг энэ Эмээлт дээр очсон чинь хоёрхон Монголын нядалгааны газар байна. Мах бэлтгэлийн. Бусад нь бүгд Хятадууд. Энэ дээрээ анхаарахгүй бол цаашдаа ер нь мах экспортын асуудал нэлээн хүнд байдал орох нь.
 
 Нөгөө талаар малын эмийн асуудал байна. Өчнөөн сараар мах нь байж байдаг. Хүний эсрэг хор нөлөөтэй асуудал байгаа гэж түрүүн танай юунаас уншсан. 
 
Тийм учраас ийм эмчилгээний асуудал дээр анхаараад Хөдөө аж ахуйн яамны сайд. Энэ дээр зөвхөн зөвшөөрлийг нь тэр Хятадаас авах биш. Шаардлага хангасан нөхцөлд Монголоос сайдын хэмжээнд олгодог асуудлыг ер нь цаашдаа шийдүүлбэл зүгээр байх гэсэн саналтай байна. 
 
Х.Болорчулуун: Өөр үг хэлэх гишүүн байхгүй юу?
 
Ер нь бид мах экспортлох хамгийн том зах зээл Монголын битгий хэл дэлхийн том зах зээл шүү дээ. Энэ Хятад гэдэг улс бол. 
 
Өөрсдөө ч бас авах сонирхол маш өндөртэй байгаа. Яагаад гэвэл нөгөө жижиг шавж амьтан хүнсэнд хэрэглэхийг тодорхой хэмжээгээр хориглочихсон байгаа. Гэтэл энэ боломжийг бид ашиглаж хажууд нь хашаа давуулаад махаа экспортолж чадахгүй, янз бүрийн төрийн байгууллагууд нь уялдаа холбоо алдагдаад. Зарим тэнд байгаа хүмүүсийн мэдлэг чадвар, дураараа байдлаас шалтгаалаад махны экспорт үнэхээр тодорхой хэмжээнд саяын З.Мэндсайхан сайдын хэлдэг сар, улирлаар ингэж хойшилсон гэж ойлгогдохоор Байнгын хорооны хурал дээр сонсогдож байна. 
 
Би тэр Мэргэжлийн хяналтын дэд дарга Д.Энхсайханы явуулсан бичгийг сая авлаа. 
 
Бүгд Найрамдах Хятад Ард Улсын Гаалийн ерөнхий газарт гэж байгаад 5 аж ахуйн нэгжийг зөвшөөрч байна гэсэн бичиг явуулсан байгаа юм. 5-хан шүү дээ. Бид 50 биш, бараг 500 ч байсан одоо энэ Хятадын зах зээл чинь шингээнэ шүү дээ. Тэгээд нэг их том эрх мэдэлтэй хүн. Тэр мэргэжлийн хяналтынхаа чиглэлээр мэргэжлийн хяналтынхаа байгууллагад л бичиг явуулдаг юм байгаа биз. Гаалийн ерөнхий газарт нь бичиг явуулсан байгаа юм. 
 
Нэг ёсны энэ Хүнс, хөдөө аж ахуйн яам, Гадаад явдлын яамыг алгасаад эрх мэдлээ хэтрүүлсэн байдал харагдаж байна. 
 
Бид энэ хаврын чуулган завсарлахаас өмнө дахиад махны экспортын асуудлыг Байнгын хороогоор хэлэлцэнэ. Бид хавар хэлэлцэж байж энэ жилийн энэ намрын тарга хүчээ авсан үед махны экспортыг сайн явуулах ийм ажилд бас тодорхой хэмжээний ахиц гарна гэж бодож байна. Баярлалаа. 
 
Гишүүд үг хэлж дууслаа. Байгаль орчин, хүнс хөдөө аж ахуйн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье. Гишүүд, ажлын хэсэгт баярлалаа.
 
Дууны бичлэгээс буулгасан:
ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ 

